
to salinization. 

МАРКАЗИЙ ФАРҒОНА СИЗОТ СУВЛАР САТҲИ ВА 
МИНЕРАЛИЗАЦИЯ ДАРАЖАСИНИНГ ЎЗГАРИШИ 

 
 KALIT SO‘ZLAR:   ANNOTATSIYA  

сизот суви, шўрланганлик 
даражаси, минерализация, 
тузлар концентрацияси 

Мақолада сизот сувларининг сатҳи ва минераллашганлик 
даражасининг ўзгариш динамикаси, уни тупроққа 
унумдорлигига таъсири Марказий Фарғона суғориладиган 
тупроқлари мисолида ўрганилган. Сизот сувлари сатҳи ва 
тузлар концентрацияси ортиб бориш тенденсияси 
аниқланган. Тупроқлар унумдорлиги шўрланиш ҳисобига 
пасайишида жуда кучсиз ва кучсиз минераллашган сизот 
сувлари таъсир этаётганлиги очиб берилган. 

 

Кириш. Тупроқлар шўрланиши муаммоси йилига 0,3 дан 1,5 млн. гектар 

ерларни ишлаб чиқаришдан чиқиб кетишига ва 20-46 млн. гектаргача бўлган 

майдонларда ҳосилдорликни кескин камайишига сабаб бўлмоқда [1]. Шу сабабли 

бугунги кунга келиб тупроқлар шўрлaнишигa қaрши курaш, суғориладиган ерлар 

тупроқ-мелиоратив ҳолатини яхшилаш, сизот сувлари сатҳини бошқариш ва қишлоқ 

хўжалигини барқарор ривожлантиришга қаратилган илмий асосланган тадбирларни 

ишлаб чиқиш муҳим вазифалар қаторидан жой олади. 

Дунёда сизот сувларнинг сатҳи ва минераллашганлик даражаси аниқлаш, 

деҳқончилик ишларини самарали ташкил этишда сизот сувларининг сатҳи ва 

минераллашганлик даражаси инобатга олиш, тупроқларнинг шўрланиши ва 

экинларнинг ҳосилдорлигини камайиши, айрим ҳолларда ўсимликларнинг (ғўза ва 

ғалла) нобуд бўлишига қарши чора-тадбирларни ишлаб чиқиш долзарб 

тадқиқотлардан ҳисобланади.  

Марказий Фарғона ҳудудида суғориш сувининг танқислиги ёки вегетация 

даврида сувнинг етишмаслиги кузатилади, бу эса экинлар (ғўза ва ғалла) 

ҳосилдорлигига сезиларли салбий таъсир кўрсатади [2]. Шу билан бирга тупроқ 

хоссаларига ва бу хоссалар орқали унумдорлигига, экинлар ташқи морфологик 

белгилари, ҳосилдорлиги, ҳосил миқдори ва сифатига таъсир этувчи омил 

тариқасида минераллашган сизот сувлари таъсирини ҳам келтиришимиз мумкин [3]. 

Сўнгги йилларда бир қатор мелиоратив тадбирлар, хусусан сув тежовчи 

иншоотлардан кенг фойдаланиш, илмий асосда тупроққа ишлов бериш натижасида 

суғориладиган майдонлардан юқори ҳосил олишга, тупроқ унумдорлигини 

оширишга эришилмоқда. Шунга қарамасдан Марказий Фарғона узоқ йиллар 

давомида пахта ва ғалла етиштириш бўйича вилоятнинг ҳосилдорлиги нисбатан 

паст ҳудудларидан бири бўлганлиги сабабли, техник экинларнинг ҳосилдорлигини, 

тупроқ унумдорлигини ошириш учун бир қанча тадбирлар амалга оширишни талаб 

этмоқда [4]. Ушбу тадбирлар аввало тупроқларнинг ҳолатига кўра ғўза, ғалла 

ҳосилдорлиги кам ерларда сабзавот ва полиз экинлари етиштиришни 

ривожлантириш, мелиоратив ҳолати қониқарсиз майдонларда эса балиқчиликка 

ихтисослашган хўжаликлар ташкил этиш бўйича бир қанча чора-тадбирлар асосида 

амалга оширилмоқда. Бу эса ўз навбатида етакчи ғўза ўсимлиги парваришланадиган 

майдонлар камайишига олиб келмоқда. 

Тадқиқот усуллари. Сизот сувларидаги сувда осон эрувчи тузлар миқдори 

сувли сўрим усулида, бунда: қуруқ қолдиқ - буғлантиб қуритилган чўкмани тортиш 

усулида амалга оширилди. Сизот сувлари сатҳини дала шароитида кузатув 

қудуқларида  

Тадқиқот натижалари. Марказий Фарғона шароитида ғўза экинининг 

мавсумий суғориш меъёри гектарига тупроқ физик хусусиятига боғлиқ ҳолда 7000-

9000 м3 ни ташкил қилади. Тупроқ механик таркиби ўрта қумоқ бўлганда сизот 

сувлари сатҳи 2,5 метргача жойлашса, ундан ўсимликларнинг сувга бўлган 

эҳтиёжини 30% таъминлайди, суғориш суви меъёрини ҳам 5500-6000 м³/га 

камайтириш мумкинлигини кўрсатади. Сизот сувларининг сатҳи 3 метр ва ундан 

пастда жойлашса ўсимликларнинг сувга бўлган эҳтиёжини таъминлашда иштироки 

кескин камайиб кетади [5]. 

Сизот сувларининг минераллашганлик даражаси 3 г/л дан ошса, 

ўсимликларнинг сувга бўлган эҳтиёжини сизот сувлари ҳиссаси ҳисобидан қондириб 

бўлмайди. Сизот сувларининг минераллик даражаси 3 г/л дан юқори бўлган сув 

билан суғориш ёки сизот сувларининг сатҳини сунъий кўтариш (субирригация) 

орқали қопланса тупроқ шўрланиши ортади, бу эса тупроқ эритмасининг осмотик 

босимини ошириб ўз навбатида ўсимлик ҳужайра ширасининг осмотик босимидан 

катталиги ҳисобига тупроқ эритмасидан озиқ-моддаларни ўсимлик ўзлаштира 

олмайди ва пировардида ўсимлик нобуд бўлади [6].  

Адабиёт манбаларида ғўза илдизининг сўриш кучи 10-15 A, шўрланган 

тупроқларнинг тупроқ эритмаси 50-200 A бўлади деб кўрсатилган. Шўрланган 

сувлар тупроқнинг физик, умумий физик ва физик-механик хоссаларини ҳам 

ёмонлашишига олиб келади [7]. 

В.А.Ковда  шўрланган  тупроқларни  ўрганиб, шўр тупроқларнинг тарқалиш 

ареаллари, географияси, генезиси, хоссалари ва мелиорациясига оид жуда кенг ва 

мукаммал маълумотлар берган. У Марказий Фарғонани тупроқларини хлорид-

сульфатли туз тўпланиш провинциясига хослигини таъкидлаб, сизот сувлари 

химизмига кўра сульфат-магний-кальций-натрийли вилоятига киритган [8]. Бу биз 

тадқиқот олиб борган ҳудудда ўз тасдиғини топди. 

Марказий Фарғонада суғориладиган дала майдонлари 2022 йил ҳолатига кўра 

20449 гектарни ташкил этади.  Шундан: 1247 гектар ёпиқ-ётиқ зовурлар, 299 гектар 

тик зах қочириш қудуқларини ташкил этади. 108 та сизот сувлар сатҳини кузатиш 

қудуқлари ва уларга боғланган майдон 13792 гектарни ташкил этади. Ҳудуднинг 

тупроқ шўри аниқланадиган майдони жами суғориладиган майдонни ташкил этиб, 

баҳор ва куз ҳолатига тупроқ шўрини аниқлаш учун тупроқ таянч нуқталаридан 

таҳлил учун намуналар олинди. Сизот сувлар сатҳи вегетация даврида 2021 йил 

ҳолатига 1,0-1,5 м гача бўлган майдон 883 гектарни, 1,5-2,0 м гача бўлган майдон 

14433 гектарни, 2,0-3,0 м гача бўлган майдон 4961 гектарни ҳамда 3,0-5,0 м гача 

майдон 172 м гектарни ташкил этди. Қуйидаги жадвалда сўнги 5 йиллик вегетация 

даври сизот сувлар сатҳини ўзгаришини кўриш мумкин.  

1-жадвал. 

Марказий Фарғона сизот сувлари сатҳининг ўзгариш динамикаси, гектар ҳисобида 

№ Йиллар 
Сизот суви сатҳи, м 

0-1,0 1,0-1,5 1,5-2,0 2,0-3,0 5,0-10,0 

1. 2017 - 149 15763 4475 81 

2. 2018 - 176 15227 4949 116 

3. 2019 - 591 14839 5019 - 

4. 2020 - 395 14404 5508 142 

5. 2021 - 883 14433 4961 172 

 

Юқоридаги жадвалда кўриниб турибдики, 5 йиллик кузатишлар натижасида 

Марказий Фарғонада сизот сувлар сатҳи 1,0-1,5 м бўлган майдонлар вегетация 

даврида йилдан йилга кўтарилаётганлигини кузатиш мумкин. Ўсиш тенденсияси сув 

сатҳи 1,0-1,5 м сизот сувлари ҳисобига кузатилди ва 2017 йилга нисбатан 2021 йилда 

5,9 баробарга кўп. 

Сизот сувлар минераллик даражаси эса қуйидаги жадвалда кўриб ўтамиз. 

2-жадвал. 

Марказий Фарғона сизот сувлари минерализациясининг ўзгариши (гектар) 

№ Йиллар 
Сизот сувлари минерализацияси, г/л 

0-1,0 1,0-3,0 3,0-5,0 5,0-10,0 

1 2017 680 19675 113  

2 2018 811 19564 93  

3 2019 676 19657 116  

4 2020 540 19644 205 60 

5 2021 210 19832 407  

 

Келтирилган жадвал маълумотлари шуни кўрсатадики, сизот сувлари 

минерализация даражаси паст, яъни суғоришга яроқли сизот сувлари майдони 

кўпчиликни ташкил қилади. Лекин ачинарли ҳолат суғориш учун нолойиқ 

майдонлар улуши (кучсиз ва ўртача минераллашган ерлар) 4 баробарга яқин 

майдонга ошиб бориши кузатилди.  

Хулоса. Сизот сувлари сатҳи 1,5-2,0 м бўлган майдон энг катта майдонни 

ташкил этиб, 5 йиллик кузатувлар натижасида 14404-15763 гектар оралиғида 

тебранади. Марказий Фарғонада сизот сувлари минерализацияси 1,0-3,0 г/л бўлган 

майдон кўпчиликни ташкил этиб, сув танқислик вақтларида суғориш мақсадида 

фойдаланиш мумкин. Тупроқ унумдорлигини ошириш учун бу ҳудудларда 

коллектор-дренаж тармоқлари ишчи ҳолатни яхшилаш, сизот сувлар сатҳи ва 

минерализация даражасини пасайтириш каби мелиоратив тадбирлар олиб бориш 

керак. Натижада тупроқ шўрланиши сезиларли даражада камаяди, тупроқ 

унумдорлиги яхшиланади ва ниҳоят қишлоқ хўжалиги экинлари ҳосилдорлигини 

ошириш имкони яратилади. 

